
Аннотация. Ушбу мақолада ўзбек фольклоридаги анор поэтик образининг бадиий талқинлари 

ўрганилган ва ушбу образ билан боғлиқ халқ қўшиқлари таҳлилга тортилган.  

Калит сўзлар: ўзбек фольклори, дарахт, анор, рамзий образлар, урф-одат, қўшиқ, ҳосилдорлик. 

Аннотация. В статье художественно выражен поэтический образ граната в узбекском 

фольклоре и научно проанализированы народные песни с этим изображением. 

Ключевые слова: узбекский фольклор, дерево, гранат, символические образ, традиция, 

продуктивность. 

Abstract. This article artistically expresses the poetic image of pomegranate in Uzbek folklore and 

scientifically analyzes songs associated with this image. 

Keywords: Uzbek folklore, tree, pomegranate, symbolic images, tradition, productivity. 

Халқимиз орасида мевали дарахтлар билан боғлиқ эътиқодий қарашлар жуда узоқ йиллик 

илдизларга бориб тақалади ҳамда ҳосилдорлик инончлари билан боғланади. Марказий Осиё 

халқларининг исломгача бўлган эътиқодий қарашлари ва урф-одатларини тадқиқ этган этнограф 

олим Г.П.Снецаревнинг қайд этишича, мевали дарахтлар ёки уларнинг айрим турлари, мевасининг 

хусусиятлари рағбатлантирувчи ҳисобланган, кейинроқ ҳосилдорлик рамзига айланган [Снецарев, 

2018: 192]. 

Ўзбек халқ қўшиқларида анор образи, асосан, оила, севги, аёл ва қизлар рамзи сифатида ифода 

этилади: 

Боғим бору боғим бор, 

Боғимда анорим бор. 

Гулзор оралаб юрган, 

Ҳандалак бўй ёрим бор [Гулёр, 1967: 28]. 

 Ёки 

Ёрнинг боғи бор екан, 

Боғда анори бор екан. 

Ёлғиз деб кўнгил берсам, 

Бўлак ёри бор екан. [Оқ олма, қизил олма, 1959: 28]. 

Қўшиқда боғ – турмуш, оила; анор эса – оилали аёл, она тимсолида қўллангани сезилиб 

турибди. Шунинг учун кейинги мисраларда лирик қаҳрамон ёлғиз деб гумон қилган севгилисининг 

турмуши бор, эрли, фарзандли эканлигини билгач, уни ортиқча безовталантиришдан ўзини 

чекламоқда. Фолклорда қизил ранг кўпинча аёлга нисбат берилади. Шунга кўра, анорнинг ҳам қизил 

рангда бўлиши, сердоналиги туфайли уни аёл рамзи сифатида қўшиқларга қўшиш қулай. Баъзан анор 

тутқунликда юрак-бағри қонга тўлган қизлар образини рамзий ифодалашга ҳам кўмаклашади. 

Мевали дарахтлар ва уларнинг меваси оддий рамз бўлиб қолмасдан серҳосилликни 

таъминловчи турли маросимлар билан боғланган [Снецарев, 2018: 192]. Шу боисдан, тўй 

маросимининг ажралмас қисми саналган ёр-ёрларларда ҳам анор образи фаол иштирок этади: 

Катта боғнинг анори, 

Уйнинг ёнган фанори, 

Ёр-ёро чаҳор ёро, 

Синглисига бир салом! [Гулёр, 1967: 182]. 

 Катта боғ – бу келинчакнинг оиласи бўлса, келиннинг синглиси – боғнинг анори, яъни, шу 

оиланинг аъзоси. Қўшиқда анор орқали хотин-қизлар образи англашаётир. Одатда келинчаклар янги 

оилага қадам қўйгач, барча сирларини оиланинг бошқа аъзоларига, ҳатто онасига ҳам айта олмайди. 

Сингил эса, опа учун сирдош, уни тинглагувчи ҳисобланади. Шу сабабдан ҳам кейинги мисрада 

фанор уйни ёритгани сингари сингил опа қўнглининг ёритгувчиси сифатида ифода этилмоқда. 

Анор эккан жойларим ўйдим-ўйдим, 

Қизлар зиёфати деб серка сўйдим. 

Ичиб турган чойимни ерга қўйдим, 

Нақш олмадек юзларига энди тўйдим [Гулёр, 1967: 176]. 

 Мевалар билан боғлиқ  мотивларнинг туб асоси ҳам қадим мифологик дунёқарашга, одам 

дарахтдан пайдо бўлганлиги, ҳосилдорлик тангрисининг мавжудлиги ҳақидаги тасаввур ва ишонч-

еътиқодларга бориб тақалади [Фрэзер, 1983: 139]. 

Ўзбекларнинг анъанавий дунёқарашларида анор – оила, фарзанд ва ҳосилдорлик рамзи. 

Шунингдек, Анбар онанинг сифатлашларидан бири. А.Мусақуловнинг таъкидлашича, бошқа кўпгина 

дарахтлар  каби анор ҳам культ аҳамиятига эга. Ўзбек халқ қўшиқларида анор поэтик образи ҳам 

ўзига хос ўрин эгаллайди [Мусақулов, 2010: 206]. Қуйидаги қўшиқда ҳам анор образи анъанавий 

муҳаббат ва оила рамзи бўлиб келаётганини кузатиш мумкин: 

Анори дона-дона, 

Ишқингда мен девона. 

Гул сайлига келганда, 

Қилма мени бегона. 

 Яна, 

Анори дона-дона, 

Ишқингда мен девона. 

Девонанинг жойлари 

Ёр ясаган гулхона.1 

 Сайллларда, йигит ва қизлар ўртасидаги айтишувларда ҳам анор образи фаол иштирок 

этади: 

Олти қизнинг ичида отинг Анор, 

Нақш олмадек юзингдан қонлар томар. 

Нақш олмадек юзингдан ўпич берсанг, 

Ўз тенгимнинг ичида кўнглим қонар [Гулёр, 1967: 87]. 

Қуйидаги қўшиқ эса яратилиш даврига кўра бирмунча замонавий бўлиб, халқимиз турмуш-

тарзига янги техникаларнинг кириб келиши боғда анорнинг гуллагани сингари қувончли ҳодиса 

эканлиги таъкидланмоқда: 

Боғимга экдим анор, 

Шода-шода гуллади. 

Ўргилай трактордан, 

Даламда гуриллади. 

 Хулоса сифатида айтиш мумкинки,  анор билан боғлиқ эътиқодий қарашлар жуда узоқ 

йиллик илдизларга бориб тақалади ҳамда, асосан, ҳосилдорлик инончлари билан боғланади. 

Анорнинг, умуман, дарахтларнинг инсонга айланиши ёки ҳаётнинг дарахтдан бошланиши ҳақидаги 

афсоналар нафақат ўзбек халқ оғзаки ижодида, балки дунё халқлари фольклорида ҳам учрайди. Халқ 

қўшиқларида учрайдиган анор образи севги-муҳаббат, оила, фарзанд, ҳосилдорлик ғояларини ўзида 

акс эттиради.  

